
Кичә барышы:

(Матур итеп сәхнә бизәлгән, китап күргәзмәсе, матур гына талгын музыка яңгырый. Ике укучы чыга)

Бу дөньяның мин бер кисәкчеге,

Мин кечкенә генә материк.

Таулар да бар миндә,упкыннар да,
Батырлык бар миндә, матурлык

Кайгыларым-җир тетрәве төсле,

Сагышларым-гуя ак томан,

Чишмәләрем-чиста күз яшьләрем,

Ә сүзләрем буран, җил сыман.

(Әллүки көенә алып баручы чыга)
а.б Табигатьтә. Галәмдә һичбер нәрсә бер-берсен кабатламый. Хәтта кар бөртекләре дә охшаш түгел, кеше язмышлары турында сөйлисе дә юк.Тик шунысы уртак: Җир йөзенә без барыбыз да яратырга, бәхетебезне табарга, җиребезне матурларга килгәнбез.

Еллар мине барыбер үзгәртмәде,
Балачакта шыткан хисләрем

Гел беренчел сафлыгында калып,

Балкый алар бөтен төсләрен.

Бу дөньяда пыскып түгел, ә гөрләп, янып яшәргә,үзеңә бирелгән гомер юлын лаеклы үтәргә, артыңнан якты эз калдырырга тырышырга кирәк.

Бүген кичәбез кунаклары – туган якның гүзәллеген,сихри көчен, язмыш сынауларын, горурлану,соклану хисен шигъри юлларына салган шагыйрәләребез – Гафиятуллина Рауза апа, Гыйльфанова Рәзинә. Әйдәгез, сезнең алкышлар астында аларны бирегә -сәхнәбез түренә чакырыйк әле.
(Музыка астында кунакларны алдан хәзерләгән өстәл артына утырту)

Иҗат кешесен нечкә күңелле, хисле йөрәкле итеп кабул итәбез. Шигырь язу-һәркем өчен дә бирелгән талант түгел дип уйлыйм мин. Күк йөзендәге кабынучы йолдызларның да төрлесе була. Кеше язмышы да йолдызларны хәтерләтә. Берәүләр беленер-беленмәс сүрән яктылык бирсәләр, икенчеләр исә күз камаштырып, балкып яналар.

   Бәйрәмебезнең төп сәбәпчесе булган хөрмәтле шагыйрәләребез! Сезнең иҗат җимешләрегез район һәм күрше регион матбугат битләрендә яктыртылып, бездә горурлану хисе тудыра.Әйе, безнең җирлектә мондый талант ияләре яшәү бик зур куаныч.    
 Шигърият үз серләрен һәркемгә дә ачмый. Бары күңел биографиясе,әйтергә үз сүзе булганнар,тормыш агышына-моңына сизгер күңеллеләр генә шигырь иҗат итәргә сәләтле, минемчә. Рауза апа! Рәзинә! Беренче язган шигырьләрегезнең тарихын сөйләп үтегез әле? Нәрсә, нинди сәбәпләр этәрде сезне иҗади юлга?
(шагыйрәләр беренче язган шигырьләре хакында сөйли.)
Музыкаль тәнәфес: җырлый Дәминова Ильсинә “Гүзәл җирем” Фирая Зыятдинова сүзләре.
Сез икегез дә Нөнәгәр авылы кызлары. Авылыбызның гүзәл табигате, сәнгатьле кешеләре, тырыш, уңган халкы элек – электән үк билгеле. Бәлкем нәкъ менә яшәгән мохитегез сезгә илһам ачкычлары биргәндер... Чөнки күңелдә туган хисләр алар беркая да юкка чыга алмый, йөрәкне биләп ала. Шагыйрә Саҗидә Сөләйманованың бу хакта мондый шигьри юллары бар:
Хәләл-хәрамдырмы якыннардан

аерып алган сәер хөррият.

Әсир итте сихри ул-хөррият-

Исеме аның – иҗат, шигърият

Әйткәнемчә, туган як темасы бик еш очрый сезнең лирикада.”Туган җирем Нөнәгәрем”,”Туган авылым”,”Көз җитә”,”Көзге матурлык” шигырьләре шуны әйтеп тора. Әйдәгез әле Рауза апаның “Көзге матурлык шигырен тыңлап үтик.
Рауза апа, бу шигырегезне язганда, сездә нинди хисләр уянды? Язылу тарихы  турында бер-ике сүз әйтеп үтсәгез иде. (Рауза апа сөйли)
Музыкаль тәнәфес: җырлый 10нчы сыйныф кызлары “Ак яулыклы әбием” Рамилә Сөнгатуллина сүзләре.
Заман җилләренә бирешмичә,
Яши әле минем авылым.

Алла боерса, гомер биргән кадәр

Туган авылымда калырмын

Бу юллар Рәзинәнең шигьри көндәлегендә туган авылына багышланган. Күп очракта шагыйрәләр үзләренең уй-тойгыларын табигатькә бәйләп ачалар. Рәзинә дә шигъриятендә күбрәк үзенә якын булган авыл табигатенә таяна.Ул үзен камап алган табигатьнең матурлыгын күрә белә,һәм шул гүзәллекне башкаларга да күрсәтергә омтыла. Аның үзендә туган җир, авыл өчен горурлану-җирсу тойгысы көчле. Шушы мотивны ул шигырьләрендә дә үстерә бара. Җирсу тойгысын, кешенең табигать белән якынлыгын ул кешене бизи торган матур сыйфатларыннан берсе итеп күрсәтә.”Чишмәләр моңы” шигыре нәкъ менә шуны дәлилли дә инде.
“Чишмәләр моңы” шигыре.

2011нче елда бөек шагыйрь Габдулла Тукайның тууына 125 ел тулуга багышланган Татарстан Республикасы укытучылары һәм укучылары иҗаты кергән “Илһам чишмәсе” дип аталган республика иҗат бәйгесе үтте. Шушы исем астында китап та бастырылды (күрсәтә) Рәзинә, биредә сезнең ”Әниемә”, һәм “Оныт мине” дип аталган шигъри гөләндәмегез бастырылган.Сезнең күңел тәрәзәгез ачык: ул анага,туган ягына булган хисләрен дә, кешеләрнең борчулы утлы-сагышы эчке дөньясына да алып керә. Әйтегез әле,бу кичерешләрне барысын да сез үз йөрәгез,тормыш юлыгыз аша үткәрәсезме әллә бары мифик уйларгынамы?
(Рәзинә  җавап бирә)

Юкка гына:”шагыйрь булсаң, дөнья өчен давың, януың кирәк; януыңны халыкларның күмәк тануы кирәк!”дип әйтмиләрдер, мөгаен.Ә хәзер шигъри дөньядан моң дөньясына күчик әле.
Музыкаль тәнәфес: җырлый 10нчы сыйныф укучылары “Бәхеттә шатлыкта”

Кеше күңелендәге тойгыларның агышын елга агышына ошатып була микән? Мөгаен, буладыр. Күңел агымының да ярсып шаулаган дәһшәтле бусагалары, җәелеп аккан тугайлары, шомлы чоңгыллары һәм чит күзләргә күренмичә генә, сабыр һәм тын гына гомерлек уйга талган яр куеннары була. Шигьри хис тә күңелдә табигатьнең бер халәте буларак туа. Гомер сукмагында аллы-гөлле чәчәкләр генә балкып утырмый. Әлеге сукмакта кешене зур югалтулар, көенечләр дә сагалап тора.Күңелдә дөньяның яңгыр җиле килеп кагылган икән, син гамьсез генә яши алмыйсың. Яшәешнең һәр мизгеле каныңда олы гамь тойгысы булып сулкылдый.Ул тойгы сүзләргә күчә, шигырьгә әверелә. Рауза апа, сезнең тормыш юлыгыз да бер уңай белән генә бармаган. Авыр вакытларыгызда каләм сезгә ярдәмгә килдеме? (Җавап, бер шигырен үзенә укыту)
Рәхмәт, Рауза апа  җавабыгыз,  шигъри күчтәнәчегез өчен. Рауза апанын тагын шигырьләрен тыңлап үтик әле.

“Кызыкма байлыкка”,”Алар кайтмады”. шигьрләре 
 Ана хисләре, дуслык тойгылары, балалар һәм ата—бабалар язмышы, ил Ватан киләчәге, җиребез, дөнья иминлеге- бу Рәзинәнең  шигъри билгесе, һәм һәр тема үзенә күрә бер тирән моң сеңдергән...
  Аларда шагыйрәнең әйтергә теләгәне ахрынача әйтеп бетерелгән, яшерен берни дә калмаган кебек. Күңел талпынышларын беренче укуда ук тоясың, аңлыйсың, үз итәсең. Кичерешләр сине берьюлы бөтереп ала.
 “Рәнҗетмәгез ятимнәрне” шигыре ачы кайтаваз кебек бар дөньяга аваз сала кебек: “Кешеләр, туктагыз, килегез үзегезгә!”-ди. Тыңлап үтик әле.

“Рәнҗетмәгез ятимнәрне” шигыре

Кадерле дуслар! Һәр ике шагыйрәнең дә тел агышы эчкерсезлек,ихласлылык белән сугарылган сокланулы, куанычлы шигырьме ул,әллә газаптан соң бер сыкрану,бер омтылыш булып дөньяга килгән шигырьме –гади тел белән, табигый агыш белән язылган. Күтәрелеп бәрелмичә, чамасыз аһ ормыйча, татар хатын-кызларына хас сабырлык һәм тыйнаклык саклап әйтелгән. Алар иҗатында бу нәкъ хатын-кызларга гына хас тыйнак күңел, сизгер моң, серле уйчанлык, ярсу шарламалар белән очрашабыз.
   Әхлакый пакълеге, рухи бөтенлеге белән күңелгә хуш килә алар шигърияте. Сабырлыгы һәм якты моңы, риясызлыгы, эчкерсезлеге белән яраттырды ул шигъри  юллар!

Хөрмәтле кунакларыбыз! Шигъри  аланнарыгызда яңгыр җилләре тынмасын; ул җилләр җырын, җилләр моңын сезнең каләм аша халык тыңласын!
Сезне котлап “Чишмә”биюе башкарыла
 “Туган тел” җыры җырлана (Залда утыручы барлык укучыларда җырга кушыла)
Укыту эшләре директоры урынбасары Рәйсә Харисовнага сүз бирелә.(Килгән кунакларга истәлекле бүләк тапшыру)

